
Република Македонија
Влада на Република Македонија

Генерален секретаријат

Одделение за соработка со невладини организации
   И Н Ф О Р М А Ц И Ј А 

за прогресот на активностите во врска со реализацијата на Проектот:                       „Соработка на Владата со граѓанскиот сектор“ 

за периодот јануари –  јуни 2016 година
Скопје, јули 2016 година
	1. Вовед


Во Програмата за работа на Владата на Република Македонија 2014-2018, во делот  Информатичка технологија и реформа во јавната администрација - Проекти од областа на јавната администрација, содржани се определбите на Владата за продолжување на   спроведувањето   на   Стратегијата   за   соработка   на   Владата со граѓанскиот сектор за периодот 2012-2017 година во сите општини во Македонија, што е во согласност со Стратегијата „Европа – 2020“. 
Владата на Република Македонија, на 16 јуни 2012 година, ја усвои втората Стратегија за соработка на Владата со граѓанскиот сектор, со Акцискиот план за спроведување 2012-2017, чија основна цел е промовирање, поддршка и унапредување на партнерските односи помеѓу Владата и граѓанскиот сектор (здруженија и фондации) преку мерки за зајакнување на заемната соработка. Стратегијата е значаен документ во кој Владата на Република Македонија ја истакнува важноста на граѓанскиот сектор и неговата улога во развојот на општеството, поттикнувањето на плурализмот, толеранцијата и јакнењето на демократските процеси во Република Македонија. 
Стратегијата содржи меѓусебно поврзани стратешки цели кои ги поддржуваат соработката и развојот на граѓанскиот сектор во пет приоритетни области: 

· Развиен и одржлив граѓански сектор; 
· Активно учество во дефинирање политки, закони и европска интеграција; 
· Економски развој и социјална кохезија; 
· Зајакнат граѓански активизам и поддршка од заедницата и 

· Зајакната институционална рамка и практики за соработка.
За континуирано, навремено и хармонизирано спроведување на Стратегијата се грижи Одделението за соработка со невладини организации на Генералниот секретаријат на Владата, согласно Планот за следење и оценка на спроведувањето на Стратегијата, од декември 2012 година. 

Информацијата е подготвена согласно заклучоците на Владата на Република Македонија од Втората седница, одржана на 23.06.2014 година, според кои, Генералниот секретаријат на Владата беше задолжен, во соработка со Министерството за информатичко општество и администрација, во рок од два месеци да ја информира Владата за прогресот и реализацијата на Проектот „Соработка на Владата со граѓанскиот сектор“, а потоа на шест месеци да доставува информации за прогресот на Проектот, со конкретно наведени активности кои се преземени во периодот за кој се однесува информацијата. 

	2. Преглед на активности реализирани во периодот јануари – јуни 2016 година


2.1.  Генерален секретаријат на Владата на Република Македонија

 Меѓу најзначајните мерки за зајакнување на институционалната рамка и практики на соработка помеѓу Владата и граѓанските организации, предвидени во Стратегијата за соработка на Владата со граѓанскиот сектор 2012-2017  е формирање на советодавно тело за унапредување на соработката, дијалогот и поттикнување на развојот на граѓанскиот сектор, составено од претставници на Владата, органите на државната управа и граѓанските организации. Владата на Република Македонија, на седницата одржана на 17.05.2016 година, донесе Одлука за формирање на Совет за соработка помеѓу Владата на Република Македонија и граѓанскиот сектор („Службен весник на РМ“ бр.98/16). Процесот на подготовка на Предлог-одлуката за формирање на Советот ги следеше принципите на транспарентост и партиципативност. Одделението за соработка со невладини организации на Генералниот секретаријат на Владата во периодот 2014-2015 година спроведе опсежен консултативен процес со граѓанскиот сектор по текстот на Предлог-одлуката, преку консултации по електронски пат и организирани три јавни расправи во Битола, Штип и Скопје на кои учествуваа 123 претставници од здруженија и фондации. На 13.05.2016 година, Одделението за соработка со невладини организации го заокружи консултативниот процес со средба со граѓанските организации во ЕУ Инфо Центарот во Скопје, на која учествуваа 53 претставници на здруженија и фондации и 19 претставници од органите на државната управа, на која ја презентираше Предлог - одлуката за формирање на Совет за соработка помеѓу Владата и граѓанскиот сектор, пред нејзиното доставување за разгледување и донесување од страна на Владата. Согласно Одлуката, на 23.05.2016 година, во дневниот весник Дневник и на веб страницата на Одделението за соработка со невладини организации www.nvosorabotka.gov.mk. Генералниот секретаријат објави Jавен повик за избор на 13 членови на Советот за соработка помеѓу Владата и граѓанскиот сектор од редот на здруженијата и фондациите, а на 22.06.2016 година на www.nvosorabotka.gov.mk беше објавен Извештај за пријавени оранизации со кандидати и Јавен повик до организациите да го дадат својот глас само за еден од кандидатите во областа на нивното дејствување. Постапката за донесување на решение за назначување на членови на Советот за соработка помеѓу Владата на Република Македонија и граѓанскиот сектор сѐ уште е во тек.
Одделението за соработка со невладини организации на Генералниот секретаријат продолжи со редовно ажурирање на веб страницата www.nvosorabotka.gov.mk и нејзино збогатување со нови содржини (посебен дел) за Советот за соработка помеѓу Владата и граѓанскиот сектор. 

Поради истекот на мандатот на членовите на првиот состав на Комиисијта за организации со статус од јавен интерес, Владата на Република Македононија, на седницата одржана на 29.03.2016 година, донесе Решение за именување за именување претседател и членови на Комисијата за организации со статус од јавен интерес. Комисијата ја одржа својата конститутивна седница на 12.05.2016 година.
Во рамките на мерките за финансиска одржливост на граѓанскиот сектор, а согласно Програмата за финансирање на програмските активности на здруженијата и фондациите за 2016 година, што Владата на Република Македонија ја донесе на 5.01.2016 година („Службен весник на РМ“ бр.2/16), Генералниот секретаријат на 27.01.2016 година во дневните јавни гласила и на www.nvosorabotka.gov.mk објави Оглас за финансиска поддршка на здруженија и фондации. По административната обработка на 233 пријави од здруженија и фондации од страна на Одделението за соработка со невладини организации на Генералниот секретаријат и врз основа на предлог на Комисијата за  распределба на финансиски средства наменети за финансирање на програмските активности на здруженијата и фондации од Буџетот на Република Македонија за 2016 година, Владата на Република Македонија, на седницата одржана на 5.04.2016 година, донесе Одлука за распределба на средствата од Буџетот на Република Македонија за 2016 година наменети за финансирање на програмските активности на здруженија и фондации („Службен весник на РМ“ бр.68/16), со која беа распределени 12.000.000 денари на 40 здруженија и фондации. Генералниот секретар на Владата потпиша договори за финансиска поддршка со организациите добитници на грантови.  
2.2.  Секретаријат за европски прашања
Секретаријатот за европски прашања во периодот јануари-јуни 2016 година,  во рамките на приоритетната област 2: Учество во процесот на креирање на политики, донесување закони и европска интеграција, ги реализираше следните активности:  

· Ја спроведе кампањата „ЕУ Разговори“ –  циклус дебати со дискусии за актуелни теми од доменот на Европската интеграција;

· Беше одржана работилница за фундаментални права со претставниците на граѓанскиот сектор со цел да се презентираат резултатите од досегашните активности за идентификување на националната структура за фундаментални права, како и размена на информации, мислења, искуства и предлози за подобрување на координативните структури и мониторинг механизмите;
· Секретаријатот за европски прашања, во рамките на повикот „Отворено со граѓанскиот сектор“, предвиде регистрација на сите заинтересирани граѓански организации за учество и консултација во ИПА 2;

· Рамката за секторска координација беше објавена на веб страницата на Секретаријатот.
· Исто така, Граѓанските организации кои работат во доменот на младите се дел од проектите „ЕУ во Македонија“ и натпреварувачкиот студентски дебатен циклус „ЕУ Ѕвезди“.
2.3. Министерство за одбрана
Министерството за одбрана преку активно учество на конференции, работилници и друг вид на соработка, од областа на одбраната, унапредувањето на човековите права, родовата рамноправност, сајбер – безбедноста и заштитата на животната средина, даде значаен придонес во спроведувањето на Стратегијата за соработка на Владата со граѓанскиот сектор. Планот за реализирање на овие активности се изработува согласно потребите и побарувањата и се усогласува заедно со граѓанските организации. Дел од севкупната соработка со граѓанскиот сектор е и давањето на поддршка преку обезбедување на простор за реализација на нивните активности (најчесто Домот на Армијата на Република Македонија, без надомест).
2.4. Министерство за надворешни работи
Министерството за надворешни работи во наведениот период нема соработувано со граѓанскиот сектор во делот на човековите права (согласно приоритетна област 2 од Стратегијата за соработка на Владата со граѓанскиот сектор). Ова се должи на фактот што во овој период не се подготвувани извештаи по ратификувани меѓународни конвенции.

2.5. Министерство за финансии

Во периодот јануари - јуни 2016 година, Министерството за финансии, согласно своите цели кои се утврдени во Стратегијата, нема преземано активности во делот на соработка со граѓански организации. Меѓутоа, во рамките на своите надлежности во идниот период, септември – декември 2016 година, во делот на Подготовка на измени на постојната подзаконска регулатива за сметководство за непрофитни организации, граѓанските организации како засегнати страни ќе бидат вклучени во процесот на подготовка на подзаконските акти, преку доставување на свои мислења и одржување на состаноци по предложените измени, врз основа на што изготвените подзаконски акти ќе бидат во согласност со препораките.
2.6. Министерство за економија
Министерството за економија во соработка со невладините организации од областа на заштита на потрошувачите ги реализираше активностите предвидени во Програмата за заштита на потрошувачите за 2016 година. За оваа цел од буџетот на Министерството за економија беа одобрени 550.000,00 денари, а на 3.02.2016 година беше објавен и Јавен повик за доделување на финансиски средства за реализација на овие активности.
Исто така, Министерството за економија на 23.02.2016 година склучи Договор за доделување на финансиски средства со ,,Организација на потрошувачите на Македонија“ - Скопје, во име на конзорциумот на Организацијата на потрошувачите Штип, Организацијата на потрошувачите Битола, Организацијата на потрошувачите Кочани, Организацијата на потрошувачите Охрид и Организацијата на потрошувачите Тетово. Во периодот јануари - јуни 2016 година во соработка со ,,Организација на потрошувачите на Македонија“- Скопје реализирани се следните настани и активности:
· Светскиот ден  на  потрошувачите - 15 март беше одбележан под мотото   „Антибиотиците надвор од менито“. На настанот присуствуваа  претставници  од Министерството за економија, Агенцијата за храна и ветеринарство, Државниот пазарен инспекторат, Агенцијата за електронски комуникации, Организацијата на потрошувачите на Македонија, Советот за заштита на потрошувачите на Град Скопје, медиумите и други учесници кои имаат ингеренции за заштита на потрошувачите;
· Во Скопје и Прилеп се одржаа работни средби за информирање на потрошувачите за безбедноста на производите и услугите, преку натамошна координација на активностите во однос на безбедноста на производите и услугите на пазарот, како и за можностите за електронско тргување и заштита на правата на потрошувачите (Интернет трговија);

· Во Скопје и Охрид се одржаа работни средби за информирање на потрошувачите за можностите за електронско тргување и заштита на нивните права и
· Беа подготвени и испечатени две брошури на тема: „Договори  склучени вон  деловните простории на трговецот“ и „Нечесни одредби во потрошувачките договори“. 
Министерството за економија, во рамките на Координативното тело за општествена одговорност соработуваше со граѓанскиот сектор во процесот на креирање на политиката за општествена одговорност. Притоа, јавниот, граѓанскиот и деловниот сектор заеднички ги спроведуваа активностите од областа на општествената одговорност во согласност со работниот план. 
Координативното тело за општествена одговорност на претпријатијата настојува да ги мобилизира претпријатијата и сите заинтересирани страни да ја применат општествената одговорност како клучна стратегија во работењето и со тоа да ги подобрат своите еколошки и социјални влијанија, исто​времено придонесувајќи македонската економија да стане поконкурентна на глобалниот пазар. Во оваа насока, во првите шест месеци од 2016 година, се одржаа консултации со претставници од граѓанскиот сектор за унапредување на постапката  и критериумите за доделување на  Националната наградата за најдобри општествено одговорни практики на македонските претпријатија за 2016 година.
2.7. Министерство за земјоделство, шумарство и водостопанство 
Министерството за земјоделство, шумарство и водостопанство постојано организира средби и состаноци со претставници на земјоделски здруженија и откупувачи на земјоделски производи. Во периодот јануари – јуни 2016 година се одржаа: Јавна расправа по Предлог риболовните основи за одделните риболовни води, потоа четири средби со производители и откупувачи на ориз, исто толку состаноци со производители и откупувачи на тутун и на житни култури, работни состаноци со производители и откупувачи на градинарски култури, како и средби со земјоделски задруги, вклучувајќи го и одбележувањето на Меѓународниот ден на задругарството.
Покрај ова, во рамките на Министерството за земјоделство, шумарство и водостопанство беа одржани 50-тина средби, инфо - денови, состаноци, јавни расправи и презентации за граѓанскиот сектор и тоа:

· Во периодот јануари – јуни 2016 година беа одржани 19 инфо денови со земјоделски задруги. Средбите беа во Облешево, Кочани, Свети Николе, Берово, Градско, Гевгелија, Валандово, Делчево, Богданци, Демир Капија, Крива Паланка, Ресен итн;
· На ден 17.02.2016 година беше одржан состанок на мониторинг комитетот за следење на ИПАРД на кој беа присутни претставници на Федерацијата на фармери, Асоцијацијата на земјоделци, Сојузот на земјоделци, Здружението на жени земјоделки, Македонската асоцијација на преработувачи и други;
· На ден 25.06.02016 година на Слоуфуд манифестацијата во Битола, имаше презентација пред граѓани за системот за добивање на ознаки за квалитет;
· На ден 14.01.2016 година во просториите на Министерството за земјоделство, шумарство и водостопанство се одржа Јавна расправа по Предлог риболовните основи за одделните риболовни води;
· На ден 27.04.2016 година се одржа средба со претставници од граѓанскиот сектор на тема „Финансиска поддршка наменета за воспоставување и работа на унифицирани и специјализирани продавници за продажба на органска храна во Скопје“;
· На ден 4.05.2016 година во Кавадарци, се одржа средба со презентирање на производи за заштита на растенијата кои се дозволени за употреба во органското производство;
· На ден 27.05.2016 година во Ново Село, Струмица одржана е истата средба со презентирање на производи за заштита на растенијата кои се дозволени за употреба во органското производство и
· На 25.06.2016 година на Слоуфуд манифестацијата во Битола, се одржа презентација за заштита на автохтоната македонска пчела (apis malifera Macedonia).

2.8.  Министерство за образование и наука
Министерството за образование и наука за периодот јануари – јуни 2016 година ги реализираше следните активности:

2.8.1. Програма „Европа за граѓаните“

Националната контакт точка за Програмата „Европа за граѓаните“ оствари три консултативни средби со претставници на граѓанските здруженија, во врска со аплицирањето на повиците од програмата. Исто така, во рамките на двата отворени  денови за презентација на можностите на оваа програма, кои се одржаа во Скопје, беа поканети и земаа учество и претставниците на невладиниот сектор. Согласно доставените извештаи за одобрени проекти, во кои организации од Република Македонија учествуваат во програмата  „Европа за граѓаните“, во првата половина од 2016 година, од вкупно одобрени 9 проекти, дури 4 проекти беа наменети за граѓански здруженија од Република Македонија.

2.8.2. Креирање на нова Стратегија за образование 2016-2020
Согласно Описот на задачи на Рамковниот договор (Техничка помош за подготовка на сеопфатна  Стратегија за образование 2016-2020 од Инструментот за претпристапна помош - ИПА 1, компонента 4), претставници на граѓанските здруженија учествуваа во креирањето на првата нацрт верзија на новата Стратегија за образование, со активно вклучување во работата на шест програмски столбови и тоа: предучилишно образование, основно образование, средно образование, стручно образование и обука, образование за возрасни и неформално образование и високо образование. 

2.8.3. Проект за јазична и математичка писменост и инклузија во почетните одделенија
Овој проект се однесува на продлабочување на разбирањето на наставниците за квалитетна настава по математика и јазик, зголемување на капацитетот на наставниците за реализирање на поквалитетна настава за учениците од основните училишта, како и инклузија и подобра настава по математика и јазик за ранливите групи на ученици, а особено учениците Роми во избраните училишта.

2.8.4. Проект за меѓуетничка интеграција во образованието (ПМИО)


Наведениот проект се однесува на градење на свесност и обезбедување на разновидни обуки, техничка помош и едукација за училишните одбори, директорите на училишта, наставниците и административните кадри за поддршка на меѓуетничката интеграција во образованието.

2.8.5. Проект за професионален и кариерен развој на наставниците


Проектот за професионален и кариерен развој на наставниците е во насока на зајакнување на системот за професионален развој на воспитно - образовниот кадар и воспоставување на системот за кариерно напредување на наставниците.
Последните три проекти се спроведуваат преку Бирото за развој на образованието,  со помош и поддршка на невладиниот сектор.

2.9. Министерство за труд и социјална политика

Граѓанскиот сектор е вклучен во креирањето на политиките во рамките на Министерството за труд и социјална политика преку директно учество во работните групи кои работат на креирање на одредени законски решенија, подзаконски акти, стратегии и акциски планови, учество на јавни расправи, тркалезни маси, работилници, координативни тела, доставување на коментари, мислења и предлози, како и реализација на проекти од областа на социјалната заштита.
Во оваа насока, во периодот јануари – јуни 2016 година во рамките на активностите на Министерството за труд и социјална политика, заради обезбедување континуитет во политиките за деинституционализација на лицата со попреченост во менталниот развој, по пат на јавен конкурс беше избрано здружението Центар за помош на лица со ментален хендикеп „Порака Неготино“ за обезбедување на услугата организирано живеење. Притоа, беше обезбедена поддршка за 2016 година во вкупно 16 станбени единици во заедницата за лица со попреченост во менталниот развој над 18 години, со постојана или повремена поддршка од стручни или други лица во Скопје и Неготино, за што од страна на Министерството за труд и социјална политика се обезбедуваат 1.368.000,00 денари месечно. 
Во согласност со Одлуката за распоредување на приходите од игри на среќа и забавни игри во 2016 година, потпишан е договор за финансирање на годишните програмски цели и активности на Националниот совет на инвалидски организации на Македонија, националните инвалидски организации и Националното координативно тело за еднакви права на лицата со инвалидност во вкупен износ од 56.000.000,00 денари на годишно ниво и Црвениот Крст на Република Македонија, со вкупен износ од 6.000.000,00 денари годишно.

Во рамки на активностите за финансиска поддршка на проекти од областа на социјалната заштита, Министерството за труд и социјална политика преку јавен конкурс обезбеди поддршка на 4 проекти реализирани од страна на граѓански здруженија (дневен центар за деца на улица и дневни центри за лица со интелектуална попреченост над 18 години) во вкупен износ од 1.500.000,00 денари.

Согласно Стратегијата за Ромите, ромските невладини организации беа вклучени во предлагањето на активности во главните тематски области поврзани со инклузијата на Ромите, како и Националните планови за вработување, домување, образование и жената Ромка. Исто така, во рамките на проектот „Инклузија на деца Роми во Јавните општински установи - детски градинки“, заради дополнителна мотивација на ромските родители да ги испраќаат децата во градинките, реализирани се активности со невладините организации, родителите и градинките. Граѓанските здруженија се вклучени и во активностите во рамките на координираната акција за идентификација на лицата кои не се евидентирани во матичните книги.

Во рамки на активностите за подготовка на Законот за социјално претприемништво, граѓанските организации активно се вклучени со свои коментари и забелешки, во однос на текстот на предлог законот. Исто така, голем дел од овие граѓански организации во соработка со Министерството за труд и социјална политика на Австрија учествуваа на билатерален семинар за социјално претприемништво, кој се одржа во јуни 2016 година.

Во првите 6 месеци од оваа година, здруженијата кои работат на заштита на човекови права учествуваа во изработката на Стратегијата за еднаквост и недискриминација. 

Како и секоја година, Македонската платформа против сиромаштија, како асоцијација на голем број граѓански здруженија, со свои активности беше вклучена во подготовката на годишниот Оперативен план 2016 за имплементација на Националната стратегија за намалување на сиромаштијата и социјалната исклученост 2010-2020.

Исто така, четири граѓански здруженија кои се дел од неформалната мрежа Инклузива М, формирана во рамките на регионалниот проект „Преземање на акција за социјална инклузија на старите лица“ со свои членови се вклучија во Националното Координативно тело за следење и евалуација на имплементацијата на Националната старатегија за стари лица 2010-2020 година, при што во изминатиов период беше подготвен годишниот Оперативен план за стари лица за 2016 година.  

На почетокот на 2016 година започна имплементацијата на 26 грант проекти кофинансирани од Европската Унија во рамките на ИПА компонентата 4 – Развој на човечките ресурси. Со проектите се поддржува социјалното вклучување, преку интеграција на ранливите групи на пазарот на трудот во Република Македонија. Најголем дел од нив се фокусирани на обезбедување на поддршка за вработување, обуки за општи и стручни вештини, поддршка на претприемништво за жени, млади, лица со посебни потреби, припадници на немнозински етнички групи, развој на локални регионални партнерства за социјално вклучување и развој на програми за социјално вклучување. Во имплементацијата на проектите се вклучени околу 30 македонски граѓански организации во улога на лидери на проектите или во улога на партнери. Во април и во мај 2016 година, за вработените во сите организации што ги имплементираат проектите се организираа два семинари и три дводневни обуки за управување на грантовите финансирани од ЕУ. Повеќе информации во врска со ова може да се најдат на следната веб страница: http://taeugrants.net/. 
Министерството за труд и социјална политика и Министерството за образование и наука ги започнаа подготовките за програмирање на Инструментот за претпристапна помош (ИПА 2) за секторот „Образование, вработување и социјална политика“ и воведување на т.н. секторски пристап. Секторската работна група која треба да обезбеди координација на сите политики во секторот „Образование, вработување и социјална политика“, остварува соработка со граѓанскиот сектор преку информативни сесии, консултации, партнерства и сл. Една од нив е информативната сесија која се одржа на 22.03.2016 година во Скопје, со цел граѓанските информации да се информираат за идните чекори во планирање на помошта. Покрај тоа, се дискутираше за најефективните начини за вклучување на граѓанските организации во планирањето и следењето на идната ИПА помош. 

Министерството труд и социјална политика ја претстави Програмата на ЕУ „Вработување и социјални иновации ЕаСИ“ во рамки на настаните организирани од Бизнис Центарот на Центар за развој на Северо - источниот плански регион и Секретаријатот за европски прашања. Граѓанските организации беа таргет група на настаните и редовно беа информирани за јавните повици од ЕаСИ програмата. Покрај ова, фондациите кои се занимаваат со микро - кредитирање беа запознаени со условите за поднесување на апликации до Европскиот инвестициски фонд, за избор на финансиски посредници за ЕаСИ микро - кредитирање и социјално претприемништво, како и за можноста да аплицираат за бесплатна техничка помош преку ЕаСИ програмата наменета за провајдери на микрокредити. 
2.10. Министерство за локална самоуправа
Заради  институционализирање на соработката со граѓанските организации, со поддршка на Министерството за локална самоуправа, во пет плански региони се формирани Мрежи за инклузивен развој во кои покрај локалната управа, со свои претставници учествуваат и граѓанскиот сектор, бизнис секторот и медиумите. Исто така, во овој период беа одржани инфо денови во рамките на јавниот повик за прекугранична соработка Македонија - Грција.
2.11.     Министерство за култура
Министерството за култура објавува годишни конкурси за финансирање на програми и проекти од национален интерес во културата, на кој може да учествуваат: уметници, самостојни уметници, приватни установи, локални установи и други правни и физички лица кои вршат дејност од областа на културата, во согласност со Законот за култура. 

Во Правилникот за критериумите за финансирање на програмите, односно проектите по одделни дејности во културата („Сл. весник на РМ“, бр.61/2004), јасно се наведени приоритетите за финансирање на здруженија на граѓани и фондации во областа на културата. Согласно приоритетите во конкурсите, здруженијата на граѓани можат да конкурираат и им се одобруваат средства за дејности од областа на културата (музичко - сценска дејност, издавачка дејност, галериска дејност, дејности за посредување во културата, театарска дејност, фолклор, музејска дејност, меѓународна соработка), така што Министерството за култура со значителен дел од буџетските средства, поддржува бројни активности на граѓанскиот сектор.

Една од програмските политики на Министерството за култура е да ги создава и олеснува условите кои суштински придонесуваат кон поттикнување на развојните процеси на креативните индустрии во Република Македонија.                    Во контекст на нивниот понатамошниот развој, Министерството за култура за периодот 2015 – 2018 година, изработи Акциски план за развој и унапредување на  креативните индустрии во Република Македонија, според кој е планирано да се реализираат повеќе активности. Во рамките на Секторот за европски интеграции беше објавен конкурс, на кој учествуваа невладините организации  со проекти кои нудат различни иновативни уметнички форми и содржат препознатливи естетски вредности. Во 2016 година беше одобрен 61 проект, од исто толку организации, кои ќе добијат финансиска поддршка за реализација на истите. За да се зголеми значењето на креативните индустрии, Министерството за култура во изминатиот период организираше тематски креативни работилници, конференции и форуми на кои активно учествуваше граѓанскиот сектор.  
2.12. Министерство за информатичко општество и администрација
Министерството за информатичко општество и администрација како надлежна институција за управување со процесот на регулаторната реформа, редовно ја информираше Владата за примената и спроведувањето на Методологијата за проценка на влијанието на регулативата и Методологијата за оценка на спроведувањето на регулативата. Притоа, редовно сe вршеше проверка дали сите предлог закони кои се доставуваат во Владина процедура за разгледување се објавуваат на Единствениот национален електронски регистар на прописи (ЕНЕР), како централна точка каде се презентираат сите предлог закони заради коментар од страна на засегнатите страни.
Имајќи предвид дека Република Македонија пристапи кон Глобалната инцијатива за отворено владино партнерство во 2011 година, во јуни 2012 година, Владата на Република Македонија го усвои првиот Акцискиот план за Отворено владино партнерство, a во мај 2014 година, беше усвоен и вториот Акциски план за 2014-2016 година. Во текот на првата половина од 2016 година, Владата разгледа и утврди две Информации за прогресот во имплементацијата на Акцискиот план за Отворено владино партнерство (2014-2016), а во тек е утврдување на Информацијата за резултатите на работната група за имплементирање на Акцискиот план за отворено владино партнерство 2014-2016 година, со Финален извештај за самооценување, со што ќе се заокружи имплементацијата на вториот акциски план. 
Во периодот февруари - јуни 2016 година, преку широк консултативен процес се подготви и третиот национален Акциски план за отворено владино партнерство за 2016-2018 година. Притоа, со директна вклученост на 489 претставници од владиниот, граѓанскиот и приватниот сектор, како и академските институции, беа дефинирани 100 достигнувања и 34 заложби, разработени во 8 приоритетни теми. За спроведување на Акцискиот план ќе биде формирана работна група со претставници од сите релевантни институции и претставници од граѓанските организации во соодветните области (односно посебна подгрупа за секој приоритет).
2.13.    Министерство за транспорт и врски
Министерството за транспорт и врски, во изминатите 6 месеци оствари соработка со Здружението на граѓани Планинарски клуб „Љуботен“, Скијачкиот клуб „Маврово“ и Скијачката федерација на Македонија, кои со свои предлози и сугестии учествуваа при подготовката на Предлог-законот за скијалишта. Исто така, при подготовката на Предлог-законот за изменување и дополнување на Законот за превоз во патниот сообраќај, Министерството за транспорт и врски соработуваше со „СИЗ Македонија сообраќај АМЕРИТ“, „Макам - Транс“ и Здружението „Исток“. 

2.14. Министерство  за животна средина и просторно планирање
За периодот јануари - јуни 2016 година Министерството за животна средина и просторно планирање ги има преземено следните активности:

· Направени се измени на три закони и тоа: Закон за управување со отпад, Закон за води и Закон за животна средина. Измените на законите се однесуваа на усогласување со новиот Закон за општа и управна постапка, при што за нив беа добиени насоки од Министерство за информатичко општество и администрација, кои не предвидуваа одржување на јавни расправи;
· Согласно законската регулатива, континуирано се одржуваат јавни расправи при спроведување на постапките за оцена на влијанието врз животната средина, како и во процедурата при издавање на А еколошки интегрирани дозволи. Во наведениот период се одржани вкупно 7 (седум) јавни расправи и тоа:  за оценка на влијанието врз животната средина (ОВЖС) за Проектот за злато и бакар „Иловица“ во Ново Село и Босилово; ОВЖС за Постројка за третман на комунален и неопасен индустриски отпад во Кавадарци; ОВЖС за постројка за производство на дизел гориво во општина Илинден; ОВЖС на автопат А2, делница Требеништа - Струга во с. Дебарца и во Струга; ОВЖС на систем за наводнување и ХЕЦ во хидросистемот Злетовица во Пробиштип;
· Во рамки на проектот „Зајакнување на капацитетите за имплементација на Натура 2000“, на 19.05.2016, се одржа средба со граѓанските здруженија кои понатаму ќе се вклучат во раната фаза во процесите за развој на еколошката мрежа Натура 2000. Исто така, во фаза на изработка е единствена база на податоци за невладини организации кои сакаат да бидат вклучени и информирани за овие активности;
· Во рамките на кампањата ЕУ разговори, Министерството за  животна средина и просторно планирање, заедно со Секретаријатот за европски прашања, на 6.06.2016 година одржа средба на тема: Париски Договор - климатски промени и управување со водите; 

· Во однос на финансиската поддршка од буџетот на институциите, Министерството за животна средина и просторно планирање ги поддржува здруженијата на граѓани преку Годишната Програма за инвестиции во животна средина. Оваа година заради ограничените финансиски средства, за невладините организации беа доделени само околу 500.000,00 денари и тоа за област - климатски промени. 
2.15.    Агенција за млади и спорт
Во текот на февруари 2015 година, Агенцијата за млади и спорт во соработка со UNDP го започна процесот на креирање на втората Национална стратегија за млади 2016-2025, која од страна на Владата на Република Македонија беше усвоена на 2.02.2016 година. Процесот на изработка на стратегијата опфати учество на претставници на граѓанските организации во рамките на 9 приоритетни области и тоа: младинско учество, локална младинска работа, вработување, образование, култура, младинско информирање, здравје, спорт и квалитет на живеење.
Во текот на март 2016 година, Агенцијата за млади и спорт пристапи кон изработка на двегодишен Акциски план за периодот 2016-2017 година, за имплементација на Националната стратегија за млади во рамки на процес во кој беа вклучени и граѓанските организации. Во оваа насока, Акцискиот план содржи активности кои во текот на 2016-2017 ќе бидат имплементирани од страна на институциите, но и од страна на граѓанските организации.
Во ноември 2015 година започна процесот на воспоставување на Регионалната канцеларија за младинска соработка за Западен Балкан, која беше официјално формирана со потпишувањето на Меѓународната спогодба за нејзино воспоставување од страна на премиерите на Македонија, Албанија, Косово, Србија, Црна Гора и Босна и Херцеговина. Процесот на воспоставување на оваа канцеларија се одвиваше преку работна група во која беа вклучени по еден претставник од невладиниот и од владиниот сектор. Притоа, учеството на граѓанскиот сектор е предвидено преку телата на канцеларијата (Управен и Советодавен одбор) и истите  ќе бидат избрани преку отворен и транспарентен повик, од страна на Агенцијата за млади и спорт.

